Jy sal nie altyd skotvry wees as jy buite werk oortree 
Om jou baas te “jy” en “jou” kan jou jou werk kos.
Mnr. Janek Wilimiec, regsamptenaar van die vakbond Uasa, bespreek in die nuutste uitgawe van Labour Dynamix, hul tydskrif, ’n interessante arbeidsoptrede.
’n Uasa-lid in die Wes-Kaap is ontslaan omdat hy sy hoof by die werk as “jy” en “jou” aangespreek het pleks van “u”. Die klag was growwe nalatigheid. 
Die kommissaris in die bedingingsraad vir die metaal-en-ingenieursbedryf se sentrum vir geskiloplossing het bevind die straf van ontslag is te swaar – byna drakonies – en beveel dat die werknemer terugwerkend heraangestel word sonder verlies aan salaris en byvoordele, net met ’n finale waarskuwing vir onbeskoftheid.
Is wangedrag buite die werkplek strafbaar?
Die vraag ontstaan dikwels of ’n werkgewer dissiplinêr kan optree teen ’n werknemer wat hom ná werktyd en buite die werkplek wangedra het.
Die arbeidshowe en arbiters het in etlike uitsprake aanvaar dat ’n werkgewer ’n werknemer mag dissiplineer vir wangedrag buite werkure wat nie spesifiek in die dissiplinêre kode gedek is nie wanneer die een of ander verbintenis bestaan tussen die oortreding en die doeltreffendheid, winsgewendheid en voortsetting van die werkgewer se onderneming (John Grogan: Workplace Law, p. 176).
Khutshwa v. SSAB Hardox (2006) 27 ILJ 1067 (BCA) is ’n voorbeeld daarvan. Die applikant is ontslaan toe die werkgewer verneem het dat hy sy vrou en haar minnaar vermoor het terwyl hy met verlof was. Die arbiter het Khutshwa se aanspraak dat die strafregtelike klag teen hom teruggetrek is, verwerp en gemeen die feit dat hy twee mense geskiet het, sal wel ’n invloed hê op die verhouding tussen die werknemer en sy kollegas. Dit was genoegsaam om die ontslag substantiewelik billik te maak.
Die skeidslyn tussen werkverwante wangedrag en nie-werkverwante wangedrag is soms baie vaag. Fulton en Mudely van Bowman Gilfillan Prokureurs skryf in die SA Labour Guide van 10 Julie 2008 dat dit nie die werkgewer se saak is as ’n werknemer bedrog pleeg deur byvoorbeeld op ’n huisverband- of motorfinansieringsaansoek te lieg oor sy salaris nie. Maar as die werknemer bedrog pleeg deur sy betaalstaat te verander, kan die bedrog die werknemer se onderneming in ’n slegte lig stel. 
Of die reputasie of naam van die onderneming geskaad is deur die wangedrag wat buite die werk gepleeg is, is ook ter sake. 
Maak ’n gewone werker hom skuldig aan gesinsgeweld of die kwaadwillige beskadiging van eiendom, sal dit moeilik wees om te bewys dat die wangedrag die reputasie van die werkgewer se onderneming geskaad het. 
As dit egter die besturende direkteur van die onderneming is wat betrokke is, sal die werkgewer waarskynlik die teendeel kan bewys.
Word ’n werknemer in hegtenis geneem oor ’n oortreding soos verkragting of poging tot moord sonder dat borgtog toegestaan word, gaan dit nie soseer oor of die werknemer se gedrag buite die werk relevant is tot die werkplek nie, maar eerder oor ’n werknemer wat lank sonder toestemming afwesig is van die werk.
